Стрӧитчысь «Серегов» санаторий видлалӧны сы вылӧ, лӧсялӧ-ӧ сійӧ дзескӧдӧм позянлуна йӧзлы

Лӧсялана тшӧктӧм сетіс Коми Республикаса юрнуӧдысь Вячеслав Гайзер. Став инфраструктура объектъяс дорӧ веськавны позянлунсӧ тырвыйӧ донъялӧм вылӧ «Сереговӧ»  думайтӧны корны вермытӧмъяслӧн республиканскӧй организацияысь йӧзӧс.

«Йӧзыс, кодъяс мӧдӧдчӧны санаторийӧ, кӧсйӧны бурмӧдны дзоньвидзалун да шойччыштны. И бур оланногыс, збыль вылас, ёнджыка на колӧ. «Сереговса» пациентъяслы кӧ оз ло лӧсьыд, некутшӧм бурдӧдчӧм оз отсав шойччыны. А сэтшӧмтор кӧ босьтны тӧд вылӧ, мый санаторийӧ ветлӧны, медводз, ыджыд арлыда йӧз, пенсионеръяс, дзескӧдӧм позянлун йӧз, колӧ кыдзи позьӧ бурджыка лӧсьӧдны «инфраструктурасӧ». Татчӧ пырӧ и омӧля ветлысьяслы торъя оборудование лӧсьӧдӧм, и номеръяс да медкабинетъяс лӧсьӧдӧм, и безопасносьт серти юалӧмъяс решитӧм. Колӧ видлавны тайӧ юалӧмъяссӧ накӧд, кодъяс кутасны тайӧ ставторнас вӧдитчыны. Татшӧмсяма практикаыс асьсӧ петкӧдліс нин бур боксянь ветеранскӧй организацияяскӧд йитӧд кутӧмын, кытысь йӧзыс ветлісны нин аскиа санаторийӧ да сетісны колана сӧветъяс. Таысь налы зэв ыджыд аттьӧ. Лыддя, мый и объектсӧ сдайтӧм бӧрын колӧ водзӧ нуӧдны тайӧ уджсӧ, медым тӧдны, кутшӧм тырмытӧмторъяс лоасны на да ас кадӧ найӧс бырӧдны», - тшӧктіс Вячеслав Гайзер стрӧитчан объектӧ ветлӧм бӧрын.

Княжпогост районын выль санаторнӧй комплексӧ пырӧ кык спальнӧй корпус поликлиникаӧн, общественнӧй корпус атриумӧн, сёянінӧн да дзоньвидзалун бурдӧдан да бурмӧдан бассейнӧн. Комплексӧ пырӧ водогрязелечебница да грязехранилище, минеральнӧй ваӧн скважина, спортӧн занимайтчӧм да шойччӧм вылӧ площадка, ветлан-гуляйтан туйяс.

Ӧні санаторийын стрӧитӧны бассейн, пелькӧдӧны зданиелысь пытшкӧссӧ  да мутассӧ.
